
Programi i Partisë Demokratike Shqiptare 

Partia Demokratike Shqiptare u themelua në kohën e ndërrimeve të mëdha në 
planin historik, politik, shoqëror, ekonomik etj. Themeluesit e saj, duke marrë 
parasysh proceset e thella politiko- shoqërore, shfaqjen e pluralizmit, demokracisë 
në skenë dhe shpërbërjen e federatave, e themeluan këtë parti për të artikuluar në 
rend të parë dy prioritete, që i nxori në sipërfaqe vetë procesi historik: 

1. Interesin kombëtar dhe me këtë edhe shtetëror të shqiptarëve dhe  
2. Sistemin demokratik, si të vetmen preventivë kundër shafqjes së çfarëdo 

trajte të autoritarizmit dhe të totalitarizmit. 

Së këndejmi, këto dy orientime do ta vulosin programin dhe veprimtarinë e PDSH-
së deri në realizimin e tyre. 

Për çka angazhohet PDSH-ja:  

1. PDSH angazhohet për realizimin e të drejtës për vetëvendosje të popujve, në 
përputhje me parimin e të drejtës ndërkombëtare;  

2. PDSH  duke u nisur nga fakti se Marrëveshja e Ohrit është kornizë  e mirë 
për avancim dhe konkretizim  të mëtejmë të barazisë së plotë  mes popujve 
dhe qytetarëve do të këmbëngulë për zbatim të përpiktë të saj dhe eliminim 
të inkoherencave logjike dhe juridike ,që ishin pasojë e kompromisit politik;  

3. PDSH nuk do të heqë dorë nga përdorimi i plotë zyrtar i gjuhës shqipe; 
4. PDSH angazhohet për themelimin e institucioneve të pavarura dhe 

autonome, të financuara nga buxheti i shtetit ,që do të jenë në funksion të 
zhvillimit të veçorive nacionale, kulturore, etj; 

5. PDSH do të angazhohet për decentralizim të skajshëm të pushtetit lokal, 
financim që do të garantojë ushtrimin e këtyre kompetencave, si dhe për një 
ndarje territoriale, për krijimin e komunave më funksionale, në përputhje me 
interesat e bashkësive etnike; 

6. PDSH do të angazhohet për të siguruar oportunitete të njëjta për të gjithë 
subjektet ekonomike ,për të eliminuar kufizimet dhe barrierat ekzistuese që 
e pengojnë  zhvillim harmonik hapësinor dhe gjithëpërfshirës; 

7. PDSH angazhohet për shpejtimin e proceseve integruese regjionale dhe 
globale, si në sferën ekonomike, politike, nacionale, kulturore, ashtu edhe 
sociale të bazuara në nevoja dhe interesa të përbashkëta objektive. 
Sëkëndejmi ajo  do të veprojë në drejtim të eliminimit të pengesave 
burokratike, heqjes së vizave dhe pengesave të tjera administrative. Ajo 
posaçërisht do të angazhohet për funksionim të papenguar të komunikimit 
ekonomik, kulturor, politik etj. ndërmjet Maqedonisë, Shqipërisë dhe 
Kosovës në funksion të zhvillimit harmonik kombëtar; 

8. PDSH angazhohet për respektimin dhe realizimin e të drejtave dhe të lirive 
themelore të qytetarit, veçanërisht për lirinë e të menduarit, të besimit të lirë, 
të bindjeve të tjera kolektive dhe individuale etj. pa marrë parasysh 
përkatësinë nacionale, racore, fetare,gjinore të rregulluara me Kushtetutë 
dhe Ligj; 

9. PDSH angazhohet për një politikë sociale që rëndësi të posaçme do t’i 
kushtojë familjes, ekzistencës së qytetarit dhe nevojave ekonomike, 
arsimore, kulturore dhe shëndetësore të tij. Mbrojtje të veçantë duhet të 
gëzojnë fëmijët, personat e sëmurë, pleqtë dhe invalidët e punës dhe të luftës 
pa marrë parasysh veçoritë politike, etnike etj. Kujdesi shoqëror duhet të jetë 
i barabartë për të gjithë qytetarët duke zbatuar një politikë të drejtë sociale 
dhe humanitare; 

10. PDSH angazhohet për zhvillim te intensifikuar të bujqësisë dhe të blegtorisë 
si dhe për ngritjen e objekteve industriale për përpunimin dhe finalizimin e 
prodhimeve të këtyre degëve me qëllim të eliminimit të substandardit në 
rajonet rurale, për shfrytëzimin racional të pasurive minerale, për ndërtimin 
e kapaciteteve të vogla hidroenergjetike dhe të sistemeve të ndryshme për 
ujitje, për zhvillimin e turizmit, të infrastrukturës bashkëkohore dhe për 
modernizimin e të gjitha llojeve të transportit; 

11. PDSH angazhohet për arsim dhe shkollim të plotë në gjuhën amtare në të 
gjitha nivelet, për rishqyrtimin, ndryshimin edhe plotësimin e 
planprogrameve mësimore në drejtim të harmonizimit të tyre me interesat 
kombëtare, shkencore, ekonomike dhe shoqërore; 

12. PDSH angazhohet për ngritjen e institucioneve shkollore, kulturore dhe 
shkencore, të financuara nga shteti në vijë të zhvillimit, ruajtjes dhe 
begatimit të vlerave; 

13. PDSH vlerëson se krijimi i vlerave kulturore kombëtare ka rëndësi parësore 
për ruajtjen dhe zhvillimin e identitetit kombëtar dhe komunikimit të 
brendshëm ndërshqiptar. Sëkëndejmi ajo do të nxisë investimet me 
përkujdesje shtetërore në fushën e krijimtarisë kulturore; 

14. PDSH angazhohet për rindërtimin, restaurimin dhe mbrojtjen e barabartë 
shtetërore të përmendoreve dhe monumenteve kulturore historike 
shqiptare(nacionale dhe fetare), të periudhave të ndryshme, të antikitetit, të 
mesjetës dhe të Perandorisë Otomane si dhe për përdorimin e toponimeve, 
duke i respektuar veçoritë gjuhësore dhe  standardet shkencore; 

15. PDSH angazhohet për përparimin dhe kultivimin e barabartë dhe të lirë të 
veçorive, të traditave kulturore dhe historike, për festimin e lirë të festave 
kombëtare dhe fetare, për qarkullim të lirë të veprave artistike dhe të 
arriturave të tjera kulturore dhe shpirtërore, pa marrë parasysh vendin se ku 
krijohen ato. Këto vlera duhen ngritur në shkallë të kujdesit institucional; 

16. PDSH angazhohet për ndërtimin e infrastrukturës sportive me qëllim të 
organizimit të jetës rekreative dhe ngritje të cilësive sportive; 

17. PDSH mbështet pavarësinë e plotë, financiare dhe politike të mjeteve të 
informimit. PDSH ka respektuar dhe do të respektojë lirinë e të menduarit 
ndryshe dhe mendimin kritik alternativ; 

18. PDSH angazhohet për denacionalizim, për kthimin, respektivisht, 
kompensimin real të pasurisë së patundshme të qytetarëve, që u është marrë 
në bazë të nacionalizimit, eksproprijimit apo në baza tjera; 

19. PDSH angazhohet për inkuadrim të Republikës së Maqedonisë në strukturat 
veriatlantike duke i plotësuar të gjitha standardet politike, strukturore dhe 
profesionale. PDSH mbështet idenë e formimit të një potenciali racional dhe 
profesional ushtarak që në të gjitha nivelet do ta pasqyrojë strukturën 
nacionale të popullsisë; 

20. PDSH e mbështet pa rezervë integrimin e Maqedonisë në Bashkimin 
Evropian. 

